
　〈者無所勸徇惡者無所懲後來之治不如　祖宗之盛無怪其然矣〉

勑方面郡守有缺照舊在京三品以上官保舉時有言方

面及府州正官專用保舉卽是恩出於下欲如洪武永樂

故事皆令吏部選除　上命內閣議之楊士奇等上䟽言

宣德七年以前藩憲二司及府州正官多不得人百姓受

害是以　宣宗皇帝勑令大臣保舉自兹以𨓏多得其人

閒有一二非才盖緣舉主審察不至亦或實是徇私所司

不行糾舉以致如此昔唐太宗力行仁義命在京三品以

上官舉郡守縣令後來致天下斗米三錢之效近年有等

京官無人舉保造爲謗語專欲隳壞　先帝良法伏望

聖斷只依　先帝勑旨而行但所舉之人後有犯贓必須

明正舉主之罪則人知謹畏不敢濫舉官必得人矣詔從

其議

　〈天順日錄記宣德初楊士奇輩以方面大軄亦任吏部且舉未盡得人乃令在京三品以上官各舉所知當時〉

　〈以爲美事行之旣久公道者少時人有拜官公朝受恩私室之譏景泰初始罷此例又曰西楊雖偏而無私尤〉

　〈持公論當時天下方面頗亦得人正統六七年以後張太后崩二楊相繼而亡進退天下人才之權遂倒置〉

　〈矣此非法之不善人之不善壞之也故曰有治人無治法〉

進贊理陝西軍務侍郎柴車祿從二品車盡心邊務每糾

劾將佐欺玩章前後凡數十上或惕以後患車曰吾敢愛

身以誤國也澹泊自處守止益堅每有功賞雖勑下必覆

--

驗而後行詐冒必糾正之岷州土官都指揮后能以家人

冑功得陞賞車奏罷所陞官能復以爲請　上宥之車反

覆論其不可曰詐冒如能者非一人臣方按覈皆請罷今

宥能如餘人何若無功而得官則捐軀赴敵者安以侍之

詔嘉車忠誠遣使賜白金四十兩文綺四表裏仍進從二

品祿

　〈按正統初年三楊當國西事之殷朝廷處置頗爲得宜葢自戮安敬而後軍令肅械劉廣而後欺玩懲正后能〉

　〈之詐冒而後功罪核付王驥以便宜而後閫外專賞柴車之忠誠而後人臣之盡職者勸守法者不撓此西師〉

　〈所以終奏膚功而狂虜卒於破滅有由然矣嗚呼此三楊之所以爲可稱而後之謀國安邊者所當取法與〉

戊午〈正統三年〉

春　宣宗皇帝實錄成大學士楊士奇楊榮俱進少師楊

溥進少保餘進秩有差○王驥等率師敗虜于塞外虜酋

阿台朵兒只伯走死先是驥至邊復申號令將士咸奮願

一戰居無何虜入寇邊驥選精兵二千遣都督蔣貴將之

臨行戒之曰兵精氣銳遇賊不能勦殺無復相見貴父子

感奮以往繼遣趙安率兵由東凉州逾白鴉孤口北抵赤

林鉄門諸關爲犄角之勢貴遇虜於石城兒泉破走之驥

與鎮守魯安都督任禮帥馬步出鎮夷關與貴期以狼心

山舉火爲號貴襲阿台及朵兒只伯巢穴與任禮等縱兵

夾攻于梧桐林擒其驍賊虎都丹等三十餘人後進兵至

